
VR
Kringlunni 7
103 Reykjavík

Hveragerði, 18. september 2026
2609117

Efni: 

Á fundi bæjarráðs Hveragerðisbæjar, sem haldinn var 17.9.2026, var ofangreint tekið til 
umfjöllunar; 

„Lagt er fram bréf frá formönnum VR stéttarfélags, Landssambands íslenzkra verzlunarmanna og 
Rafiðnaðarsambandsins f.h. fagfélaga, dags. 14. september 2026, þar sem óskað er eftir upplýsingum 
frá Hveragerðisbæ vegna forsendna kjarasamninga.“

Eftirfarandi var fært til bókar;  

„Bæjarráð Hveragerðisbæjar tekur undir mikilvægi þess að sveitarfélög leggi sitt af 
mörkum til að draga úr kostnaðarálagi á heimilum og styðja við markmið um 
verðstöðugleika. Í því samhengi vill bæjarráð sérstaklega benda á að Hveragerðisbær hefur 
á undanförnum árum tekið markviss skref í þágu barnafjölskyldna og til að stuðla að 
uppbyggingu í sveitarfélaginu.

Hveragerðisbær hefur lækkað leikskólagjöld verulega og eru leikskólagjöld í bænum í dag 
með þeim lægstu á landinu. Jafnframt hefur sveitarfélagið komið á heimgreiðslum fyrir 
fjölskyldur þegar börn komast ekki að í leikskóla. Þörfin fyrir slíkar greiðslur hefur þó 
minnkað verulega þar sem biðtími eftir leikskólaplássi er í dag lítill eða enginn. Þessar 
aðgerðir endurspegla þá áherslu Hveragerðisbæjar að tryggja barnafjölskyldum góða 
þjónustu og halda kostnaði þeirra í hóflegu horfi.

Hvað varðar uppbyggingu íbúðarhúsnæðis vill bæjarráð benda á að Hveragerðisbær er land 
lítið sveitarfélag en þrátt fyrir það eru nú þrjú byggingarsvæði í skipulagsvinnu. 
Sveitarfélagið hefur þannig lagt grunn að áframhaldandi uppbyggingu íbúðarhúsnæðis og 
mun áfram vinna að því að tryggja nægilegt framboð lóða til framtíðar, með hliðsjón af 
eftirspurn, innviðum og fjárhagslegri getu sveitarfélagsins.

Jafnframt er mikilvægt að horfa til raunverulegrar stöðu húsnæðismála í Hveragerði. 
Samkvæmt nýlegu yfirliti Húsnæðis- og mannvirkjastofnunar hefur íbúðauppbygging í 

sveitarfélaginu verið umfram þá nýju íbúðaþörf sem myndaðist á árinu 2025. Á árunum 
2023-2025 voru byggðar 148 íbúðir í Hveragerði, en samkvæmt mati HMS myndaðist á 
sama tímabili þörf fyrir um 84 íbúðir. Hveragerðisbær er þó sveitarfélag í vexti og 
aðflutningur hefur verið verulega umfram brottflutning síðustu ár. Því er mikilvægt að 
áfram verði fylgst náið með þróun íbúafjölda og eftirspurnar og uppbyggingu stýrt með 
ábyrgum hætti þannig að innviðir fylgi þróun bæjarins.

Hvað varðar gjaldskrár sveitarfélagsins fyrir komandi ár mun endanleg afstaða mótast við 
gerð fjárhagsáætlunar. Hveragerðisbær stendur nú frammi fyrir krefjandi fjárhagslegum 
aðstæðum, meðal annars þar sem tekjuáætlanir sveitarfélagsins hafa ekki staðist sem 
skyldi. Þrátt fyrir það verður við fjárhagsáætlunargerð leitast við að halda 
gjaldskrárhækkunum í lágmarki og taka sérstaklega mið af áhrifum þeirra á heimili og 
barnafjölskyldur.

Bæjarráð telur mikilvægt að horft sé til þeirra aðgerða sem Hveragerðisbær hefur þegar 
ráðist í og þess árangurs sem náðst hefur. Sveitarfélagið hefur lagt áherslu á að lækka 
kostnað barnafjölskyldna, tryggja aðgengi að leikskóla og skapa skilyrði fyrir 
áframhaldandi uppbyggingu húsnæðis, jafnframt því sem gætt er að ábyrgum rekstri og 
uppbyggingu innviða.

Hveragerðisbær mun áfram leggja áherslu á ábyrgan rekstur, góða þjónustu og markvissa 
uppbyggingu og leita leiða til að draga úr kostnaðarálagi á íbúa eftir því sem fjárhagslegar 
forsendur sveitarfélagsins leyfa.

Bæjarráð samþykkir samhljóða að fela bæjarstjóra að svara fyrirspurninni.”

Þetta tilkynnist hér með.

Virðingarfyllst,
f.h. Hveragerðisbæjar,
ritari

